
Baina non dago?

“Hostoz 
hosto 
erantzi”
  
Udazkenean murgilduta eguna motzagoa denez 
barrurako sasoia izaten da azaroa, eta ale hau 
gustora hartuko duzulakoan gaude, irakurle.

Aramaion garatzen ditugu gure bizitzak. 
Espazio zein denbora koordenatuekin batera 
aldatuaz goaz gu ere. Baina iraganak ez dio 
izateari uzten, ez erabat. Itxuraldatzen da. Hala, 
zapaltzen ditugun lekuak, inguratzen gaituzten 
eraikinak, utzitako hutsuneak, basoak… izan 
direnari eta egun direnari buruz mintzo dira. 

Irakurle, hartu aldizkaria eta “hostoz hosto 
erantzi”; horrela ezagutuko duzu ganboatar eta 
oñaztarren arteko tira-biren erdian Ozaetako 
Santxaren minetik sortutako eresia (”erreko 
dot Aramaio guztia”...). Bainuetxearen itzalpean, 
1872ko abuztuan, bi norabide oso ezberdinetan 
gurutzatutako bi bizitzen berri izango duzu. 
Marixekako amabirjinak, oinezkoen zaindariak, 
lepoa okertu zuenekoak ezagutuko dituzu. Edo 
aramaioar izaki zaharrena zein den asmatu.

Bide batez, hilerrietan barrena turismoa 
egin ahal izango duzu, gustua izanez gero. 
Gaur egungo basoetan nahi bezala bizi den 
basurdearen inguruan, baserritar, ehiztari eta 
jendartean sortzen diren kezkak eta ezinegonak 
ulertzera gertura zaitezke. Eta, nahi izatera, 
eguneko zentroko erabiltzaile diren Aramaioko 
hiru emakume eta 13 urteko bi nesken arteko 
solasaldiaren parte izan zaitezke, bizimodu 
aldaketei buruzko hausnarketan. Gainera, irudi 
batek bertsoa piztu dezakela ikusiko duzu, edota 
kondaira batek ilustrazio bat. 

Sormen handiko herria izaki, kolaboratzaile-
sortzaileei gure eskerrik beroenak luzatzen 
dizkiegu ale honen egile izateagatik.

Ta zuk irakurle, segi hitzari bizia ematen, eta 
irakurritakoa kontatu gero, iturriko urak etenik 
izan ez dezan.

ARGAZKIA 3

Paisaia ez da sekula
izaten berbera,
udazkena badoa
horrela aurrera.
Melankolikoa da
gure egoera,
orbelak airez aire
erori lurrera…

Gure paisaia honetan
ez da ezer falta:
hostoek hartzen dute
behar duten pauta,
zuhaitzak ere hortan
gure antza dauka,
norbere sorlekuan
sustraiak botata.

Paisaia
Doinua: Gu gazte ginadela

Egileak: Aramaioko bertso 

eskolako gazteak.

Argazkia: Alex Mendikute Ibabe

Basoaren erdian
egon ezin latza.
Barne hausnarketekin
atera arantza.
Nahiz batzutan eragin
guk barne triskantza,
berdeak sortzen digu
guri esperantza!

Bakoitzak bere leku
ta bere nibela,
ez da berdin onddoa
edo piñutela…
Pozik bizi gaitezen
ezin da bestela:
buka ezinak gara
uda hau bezela!

4 GURE FAUNA ETA FLORA

EUSKAL HERRIKO HAGIN HANDIENEN ZERRENDAN 

BEHARKO LUKEENA ETA ZIURRENIK ARAMAIOAR BIZIDUN 

ZAHARRENA IZANGO DENA, ORIXOL MENDIAREN 

MENDEBALDEAN DAGO. 

Bada berezia gure herri txiki hau. Berezia orografiagatik 
eta kokapenagatik, berezia historiagatik eta berezia 
istorioengatik. Eta berezia, agian bereziki, naturagatik. 

Berezitasun horretan, Euskal Mendiak deritzogun 
mendilerroak badu zeresanik. Izan ere, gurean, 
Anbotok, Arangioko haitzak eta Jarindok osatzen 
duten banaketa lerroaren eraginez, klima eremu 
ezberdin bi ditugu; ozeanikoa eta trantsiziokoa. 
Lehendabizikoa Kantauriar isurialdean eta bigarrena 
Mediterraneokoan. Hala, dabilenak badaki, 
Ipurtotzen baino arinago hozten dela ipurdia 
Zuberon, eta Nekozabal eta Karaikogain garaiera 
berean dauden arren, elurrak ez dituela berdin 
astintzen. Zuhaitzen hazkuntzari begira dagoenak 
ere, badaki ez dagoela Gainbarrua bezalakorik. 

Orobat, berezitasun horregatik, landareak maite 
dituenak zoratzeko aukera du hemen. Haritzen 
taldeko espezie ezberdinek adibidez, familia 
elkargunea dute Aramaio. Bertan elkartzen baitira 
lehengusu diren Kantauriar artea eta Mediterraneoko 
artea, eta baita ahaide diren erkametza, ametz 
ilaunduna, mendiko haritza, ametza eta haritz 
kanduduna ere. Hozberak eta beroak gogaitzen 
dituenak, ur zaleak eta lehorrekoak, mendikoak eta 
bailara barrenekoak, guztiak elkartzen dira eremu 
honen bueltan. Hala, familia bazkari anitz honetan, 
badago beste hainbat landare berezi ere. Besteak 
beste, Rubus laciniatus izenez ezagutzen den sasi 
berezi bat, tamaina handiko mazpilak, eta egundoko 
hagin bat. 

Hagin hau, Euskal Herriko hagin handienen 
zerrendan beharko lukeena eta ziurrenik aramaioar 
bizidun zaharrena izango dena, Orixol mendiaren 

mendebaldean dago. Mendeak etorri mendeak joan, 
hantxe, oletarren joan-etorriari so. Zuhaitz honek 
metro bat inguruko diametroa du eta 15 metro luze 
da. Erraldoia beraz. Pentsa, Zeanurin dagoen 
Arimegortako haginak, EAEko zuhaitz berezien 
katalogoak babesten duenak, 130 zentimetroko 
diametroa eta 9 metroko garaiera du. Gure hagin 
honek, ostera, babes gutxi jaso du. Izan ere, ozta-ozta 
dirau ia mendean hartu duten Lawson altzifreen 
artean. 

Zorionez, alde du haginak bizirauteko gaitasuna. 
Izan ere, badu beste zuhaitzen itzalean bizitzeko 
ahalmena, baita ia lurrik ez dagoen lekuetan haztekoa 
ere, eta pozoia ere badu erasoetatik babestu behar 
duenerako. Halaber, arotzek diote hagin egurra 
lantzen duenak argi ibili behar duela errautsa arnastu 
ez dezan, osterantzean nabarituko omen dituelako 
takikardiak hurrengo egunetan. Bestetik, ganadu 

OREKA

MARKEL ARRIOLABENGOA MARTIARENA

Rubus laciniatus izenez ezagutzen den sasi berezia.

Landareak maite dituenak 
zoratzeko aukera du hemen. 
Haritzen taldeko espezie 
ezberdinek adibidez, familia 
elkargunea dute Aramaio.

GURE FAUNA ETA FLORA 5

zaleak ere badaki haginari horzkada emango dion 
behorrak nekez eutsiko diola bizitzari . 
Hainbesterakoa du ospea, sugegorria eta hagina 
elkarrekin bizi direla ere aipatzen dutela kondairek; 
basoko izaki pozoitsuenen aliantza bailitzan.

Finean, menderatuak ahalak eta bi egiten ditu 
duenari eusteko. Gose garaian, orkatzek, ahuntzek 
eta behiek, esaterako, hagina jaten dute pozoiari 
aurre egiteko gaitasuna garatu dutelako. Neurri 
berean, guk ere heldu behar izaten diogu dugunari. 
Estalpeari eusteko, egin ahalak eginez, landatu 
behar izan ditugu indiar babak, artoa eta 
Ameriketako pinuak. Irauli ditugu iraul ezinak 
ziruditen lurrak, lautu ditugu tontorrak eta moldatu 
dugu molda ezina zirudiena ere. Eta horri esker, 
hemen gara gaur.

Aldiz, kudeaketa eredu berriak ere ageri dira 
ortzi-muga berri honetan. Izan ere, geroz eta 
oparoagoak dira ingurugiroaren zaintza eta 
lehengaien ekoizpena uztartzeko saiakerak. Beraz, 
ea datozen urteetan landa-gunearen ongizatea eta 
Aramaioko berezitasun hauen zaintza bateratzeko 
moduak ehuntzeko gai garen.

Haginen basoaren ikuspegi orokorra.

Hagina.

Arotzek diote hagin egurra 
lantzen duenak argi ibili 
behar duela errautsa arnastu 
ez dezan, osterantzean 
nabarituko omen dituelako 
takikardiak hurrengo 
egunetan.

6 ERREPORTAJEA

B akoitzaren esperientziatik 
elkarri irakatsi eta elkar entzuteko 
prestutasun osoa jarri dute bai 
eguneko zentroko erabiltzaile 
diren Edurne Arana (91 urte), 
Mari Galdos (89 urte) eta Pilar 
Crucelaeguik (81 urte); eta Ixiar 
Bayer Bikuña eta Irati Nafarrate 
Belloso 13 urteko gazteek.

Gure protagonista beteranoak 
ume zirenean 6 urterekin hasten 
ziren eskolan, eta 12-14 urterekin 
irteten ziren handik lanean 
hasteko. Orain, berriz, 2 urterekin 
h a s t e n  d i r a  e t a  i k a s k e t a 
askotarikoak egiten dituzte. “Ume 
garaia oraingoa baino laburragoa 
zen, eta oraingo gaztetxoek bizitza 
samurtxoagoa daukate, baina aldi 
berean guk baino ardura gehiago 
daukate, etorkizunera begira egon 
beharra dutelako”, azaldu dute 
nagusiek; eta honako gehitu: “Guk 
ez genuen gehiago ikasteko 
aukerarik; ume izateari oso gazte 
uzten genion lanean hasi beharra 
genuelako, baina orduan bazegoen 
lana, neskame moduan edo etxean 
laguntzen”, diozkue nagusiek. 

Gazteek, berriz, azpimarratu dute 
orain etorkizunera begira ikasten 
jarraitu beharra dutela; eta 
“horregatik seguruenik zuek 
etxean egiten zenituzten baino lan 
gutxiago egiten ditugu”.

Etxeko lanei dagokionez, eskolara 
joan aurretik ohea egin izan zutela 
eta dutela aitortu dute guztiek, 
nagusi zein gaztetxoek, nahiz eta 
nagusienen kasuan badira goizean 
atartea garbitzen zutenik ere. 

Adin estuko aisialdia
Jakina, lanean hastearekin bat 
aisialdia eta jokoa bukatu egiten 
zen: “Nagusiendako ez zegoen 
aisialdirik. Andreok etxekolanak 
edo puntua egiten genuen eta beste 
batzuekin berriketa”. Gaztetxoek, 
aldiz, jolasteko denbora gutxi 
izaten dute, etxekolan asko izan ohi 
dituztelako.

Horren harira, nagusiek aitortu 
dute jolasteko espazio gehiago 
irabazi ditugula eta askatasun 
gehiago dagoela, baina lehen, orain 
ez bezala, kalea umeena eta 
oinezkoena zela: “Lehen kalean ez 
zegoen autorik; oiloak, ardiak eta 
gu. Pilla-pillaka, a la gallinita ciega, 
soka-soka saltoka jolasten ginen. 
Eta, garizuman txikolara”. Orain, 
baina, zaila da kalean jolastea, 
autoen erruz: “Kale batzuetan, 
nahiz eta oinezkoendako izan, ezin 
gara lasai ibili”, diozkue gazteek.

Eskolari eta generoari erre-
paratuta iraganean neskatila eta 
mutikoak solairu desberdinetan 
bereizita  zeuden,  lehenak 
maistrarekin eta bigarrenak 
maisuarekin, eta ez ziren nahasten. 
Gaur egun, baina, txikitatik 

AISIALDI ETA 
BIZIMODU ALDAKETA 

NABARIA 

“Ume garaia 
oraingoa baino 
laburragoa zen, 
eta oraingo 
gaztetxoek bizitza 
samurtxoagoa 
daukate, baina 
aldi berean guk 
baino ardura 
gehiago daukate, 
etorkizunera 
begira egon 
beharra dutelako”.

ARAMAIOKO UME ETA GAZTETXOEN IRAGANEKO ETA GAUR EGUNGO BIZIMODUAK ALDERATU NAHI IZAN 
DITUGU; NOLA BIZI ZIREN LEHEN, ZER OHITURA ALDATU DIREN, ZERTAN EGIN DUGUN HOBERA EDO 
TXARRERA... HORI LORTZEKO, EGUNEKO ZENTRORA JOATEN DIREN HIRU PERTSONA NAGUSI ETA INSTITUTUAN 
HASI BERRI DIREN BI NESKATILA BATU DITUGU. ASKO DAUKAGU BATZUEN ZEIN BESTEENGANDIK IKASTEKO, 
ZALANTZARIK GABE. 

IKER BARANDIARAN ZUBIATE

ERREPORTAJEA 7

elkarrekin egoten dira. “5 urte bete 
arte banatuta jolasten dugu; 
neskatilok gehiago harrapaketan 
eta mutilak makilekin eta erdi 
borrokan. Jolasten dugu gauza 
desberdinetara, baina inork 
derrigortu gabe. Eta neskatila batek 
makilatan jolastu nahi badu, ba 
aurrera!”, azaldu dute gazteek. 

Emakumeen esparruak 
berreskuratu
Horren aurrean, hauxe nagusien 
iritzia: “Hala behar du. Lehengo 
gizonek ez zuten umerik zaintzen 
ezta etxeko lanik egiten ere. 
Emakumeok gabiltza esparrua 
berreskuratzen, hala dagokigu. 
Aramaion alkatea emakumea 
dugu eta lehen beti ziren gizon 
dirudunak”.

Halako esperientzia izanda, 
herritar hauei gizartea hobera edo 
txarrera doan galdetzea argigarria 
da. “Gauza asko okertzen dabiltza, 
baina baditugu aurrerapenak 
bizitza errazten digutenak. Izan 
ere, nor dago prest gaur egun auto, 

Eskuko telefonoari 
dagokionez, 
gazteak kezkatuta 
daude “norberak 
horren erabilera 
kontrolatzea uste 
baino zailagoa” 
delako.

berogailu eta izozkailu barik 
bizitzeko?”, bota dute. Gazteak ez 
dira hain baikorrak, “kezkatuta” 
daude “aldaketa klimatikoarekin”. 
Eta, hara, beteranoen erantzuna: 
“Garai latzak bizi izanda, gauzak 
beste modu batean ikusten dira. 
Lehen, errentan bizi zirenen 
familia handiek, aurtengo moduko 
uzta txarretan gosea pasako zuten. 
Eta, gaur egun, ondorioak ez dira 
hain larriak”.

Aurrerapenei merezitako 
garrantzia
Aldaketa klimatiko eta kutsadurari 
dagokionez, nagusiek gogora ekarri 
digute haien sasoian birziklapena 
indarrean zegoela, olioa eta ardoa 
erosteko etxetik botilekin joaten 
zirelako eta harategira platerrarekin, 
adibidez.

Gure garaietako plater nagusia 
den eskuko telefonoari dagokionez, 
gazteak kezkatuta daude “norberak 
horren erabilera kontrolatzea uste 
baino zailagoa” delako eta “denbora 
pila bat galdu arazi” egiten dielako. 

Haien amonak izan daitekeenek, 
ordea, uste dute eskuko telefonoei 
esker informatuago daudela eta 
“gauza onak ekarri” dituela. 

Esperientziadun emakumeak 
baikorrak dira eta honako 
esaldiarekin bukatu nahi izan dute 
bilera: “Gazteek ikusten badute 
haien etorkizuna txarrera doala 
agian buelta emango diote duten 
bizimoduari”.      

Elkarrengandik ikasteko aukera izan dute nagusi zein gazteek. (Alex Mendikute Ibabe)

Pilar 
Crucelaegui 
Belategi

Edurne 
Arana Urcelay

Mari 
Galdos Lazcano

Ixiar 
Bayer Bikuña

Irati 
Nafarrate Belloso

8 HISTORIA

Aramaiotik Arrasaterako bidean 
Polmetasaren bulegoen aurrean 
berriztutako etxetxo bat eta 
errepide beste aldean harrizko bi 
gurutze daude. 

Aipatutako eremua, Ibarreta, 
o i n a z t a r  e t a  g a n b o a t a r 
bandokideen arteko borroken 
lekuko izan zen XV. mendean. Bi 
gurutzeek eta “Barrenatxo” 
etxetxoak 1464ko maiatzean 
jazotako gertaera gogorarazten 
digute: Aramaioko bost oinaztarrek 
Martin Bañez Artazubiagakoa eta 
Juan Ibañez ganboatarren aurka 
mendekua hartu zuten. Eta horren 
aurrekaria, 1448ko ekainaren 23an, 
Arrasate kixkali zuten egunean, 
ganboatarrek Aramaioko Jauna, 
Gomez Gonzalez Butroi eta 
Muxikakoa oinaztarra, akabatu 
izana.

ARRASATEKO IBARRETA EREMUA, OINAZTAR ETA GANBOATAR BANDOKIDEEN 

ARTEKO BORROKA GORDINEN LEKUKO IZAN ZEN XV. MENDEAN. EZAGUTU 

DEZAGUN GERTATU ZENA.

Oinaztarrak eta ganboatarrak 
etengabeko gerran aritzen ziren. San 
Juan gau hartan Arrasateko harresien 
barruan Gomez Gonzalez Butroikoa 
Aramaioko Jauna zegoen; eta 
kanpoan Pedro Belez Gebarakoa, 
Oñatiko Jaun boteretsua, zain zeukan, 
ganboar bandoaren aliatuekin. 
Ganboatarrek hiribildua kanpotik 
eraso bitartean harresi barruan sua 
herri osora hedatu zen. Gotorlekua 
tranpa bilakatu zen Aramaioko Jaun 
eta bere bandokoentzat. 

Gonzalez Butroikoak ezin izan 
zuen Aramaiorantz ihes egin, eta 
Bergararantz abiatu zen, baina 
ganboatarrek han hil zuten, 
Arrasateko Magdalena ermitatik 
gertu, Juanikote semearekin eta 
Preserbal ilobarekin. Gaztelako 
gortean ere izan zuten gertaeraren 
berri.

Oinaztarrak eta Ganboatarrak
Aramaio inguruetan: Hain urrun, hain gertu...

RAMON TENA VALOR

Gomez Gonzalez Butroikoa hil 
ondoren, seme zaharrenak, Juan 
Alonso Muxika eta Butroikoak, 
hartu zuen Aramaioko Jaurerriaren 
oinordetza. Semeak 1464ko 
maiatza inguruan, mendekua 
bilatu zuen.

Batzuen arabera, Juan Alonso 
Muxika eta Butroikoaren aginduz, 
A r a m a i o k o  b o s t  o i n a z t a r 
Barrenatxo burdinolan sartu ziren 
(tartean Jaunaren semea ere) 
Martin Bañez Artazubiagakoa eta 
Juan Ibañez Barrutiakoa (Martinen 
laguna) hiltzeko. Bi horiek 1448an 
Arrasateko erreketan eskuhartze 
zuzena izan zuten, baina erregeen 
barkamenari esker ez zuten zigorrik 
jaso. Aramaioko Jaun berriak 
horrekin konforme ez eta Martin 
eta Juanen heriotza agindu zuen. 
Bi hilotzak lurrean utzi eta 
Aramaiora ihes egin zuten Jaunaren 
agindupean aritutako bost 
oinaztarrek. Urte batzuk geroago, 
arrazoi misteriotsuak tarteko, 
bostak akabatu zituzten.

Ibarretako bide ertzeko bi 
gurutzeen azpian, brontzezko 
plakan Santxa Otxoaren, Martin 
B a ñ e z  A r t a z u b i a g a k o a re n 
alargunaren, eresia irakur daiteke. 
Honela dio:

“Oñetako lur au jabilt ikara,
lau aragiok berau bezala,

Martín Bañez Ibarretan il dala..
artuko dot esku batean gezia

bestean suzi iraxegia
erreko dot aramaio guztia.”

Su garrek harrapa ez gaitzatela…

GURE BAZTERRAK 9

I
zena duen guztia omen den 
bezala, hasten dena bukatu 
egiten da; eta jaiotzen dena hil. 
Eta horrekin lotuta dago 

nekroturismoa, egun pasa edo 
oporretan hilerriak bisitatzean datzan 
turismo mota: Parisko Montparnasse, 
Gasteizko Santa Isabel, Donostiako 
Ingelesen hilerria, Deriokoa…. Horiek 
dira bisitatuenetako batzuk. 

Hala ere, ez pentsa hilerriak betidanik 
existitzen direnik. Historian atzera 
eginez gero trikuharriak etortzen 
zaizkigu gogora, eta Erdi Arora 
bidaiatuz gero, elizak. Geroz eta 
aberatsago izan, elizako aldaretik geroz eta gertuago 
lurperatzen ziren hildakoak. Jesus Mari Elejaldek 

BADA HILDAKOETAZ GOGORATZEKO ZEIN LASAITASUNAZ GOZATZEKO, HILERRIAK BISITATZEKO OHITURA DUTENAK; 

BADIRA AUKERA ASKO.

idatzi zuen moduan, Zalgoko eliza 
zaharrean egon ziren lurperatuta 
Barajuengo bi Jaun eta Dama bat. 
XVIII. mendean elizen barruan 
lurperatzea debekatu zen arren, 
Aramaion 1855ra arte jarraitu zuen 
elizetan lurperatzeko ohiturak. Eta 
orduan hasi ziren gaur egun 
ezagutzen ditugun hilerriak 
sortzen Aramaion. Eta kristaua 
edo bataiatu gabea bazinen? … Ba 
lur santutik kanpo geldituko zinen.

Hilerriak errespetu eta lasaitasun 
guneak dira zorionez oraindik, 
familia eta lagunak bisitatu edo 

ezezagunak deskubritzeko lekua. Egon al zarete 
aspaldi hilerri batean?

NEKROTURISMOA
LIBE RAMILA GABIRIA

XVIII. mendean 
elizen barruan 
lurperatzea 
debekatu zen 
arren, Aramaion 
1855ra arte 
jarraitu zuen 
elizetan 
lurperatzeko 
ohiturak.

josu.txintxurreta

Eskoriatzako Apotzagako elizateko hilerria.

10 KANTU ETA KONTUAK

MARIXEKAKO 
LEGENDA

dazain bat pasa zen bertatik eta 
lapur batzuk lepoa moztu zioten. 
Uribarriko abadeak ametsetan dei 
bat entzun zuen eta auzotarrekin 
batera Marixekara joan ziren 
gabaz. Ermitara iritsiaz bat, Ama-
birjinak burua bihurtu zuen 
mandazaina non zegoen erakus-
teko. Gizona bizirik aurkitu zuten 
eta azken agurra eman ahal izan 
zioten hil aurretik. 

Legenda hau oso ezaguna izan 
da Aramaixon eta hainbat ahotsi 
entzun genion kontatzen, bai 
kalean, bai auzoetan. Hementxe 
dituzue Aramaixoko bizilagunen 
bertsioak, euren berbeta beroan. 

ARANTXA OZAETA ELORZA  /  DIBINA ARRIOLABENGOA IBABE

Marixekako erromeriara joan zara 
sekula? Ikusiko zenuen baseliza 
txiki bat bertan Ama Birjinaren 
irudiarekin. Irudi originala azken 
gerrako denboran galdu zen 
arren, jakizu Marixekako Birjina 
ibiltarien zaindaria dela eta aspal-
diko denboretan handik Gastei-
zera oinez pasatzen zirenak otoitz 
egiten ziotela, bidean onik joate-
ko. 

Marixekako Amabirjinak lepoa 
okertuta daukala konturatuko 
zinen; ez du aurrera begiratzen, 
aldamenera baizik. Eta lepo oker 
horregatik badauka Marixekak 
bere legenda. Dirudienez, man-

Ines Beitiak (Aixola) holaxe 
kontatu zuen legenda:

“-Ori e be Marixekakue esaten 
sauien, nik estakitt orduen be 
gerrie ero gorrotue… bata bestiei… 
ero selan isengo san Marixekan 
isen san asidentie be. Oiñ be pase-
tan die, baiñe orduen be pasetan 
sien itxurie. A iltzat itxi i xauien 
gisona.

-An Marixekan aurrekaldien?
-Bueno bai, Marixekan e Ama-

birjiñien inguruen, ero an e nun-
baitten an. Eta Uribarriko abariek 
eduki sauela ba ameseta bat eta 
amesetan entzun sauela: “Marixe-
kara!, aguro Marixekara!”, esan 
sauela: “Eta sankristauei deittu 

Ibiltarien zaindari den 
Marixekako Ama Birjinak, 
lepoa okertuta, jazotako 
krimenaren berri eman ei zion 
Uribarriko abadeari.

Edur
Kortabarria 
Urdangarin.

KANTU ETA KONTUAK 11

bitzet”. Sankristaue sauela ba 
seguruti pa Uribarraspikon ero, 
Agustiñenien ero an egongo san. 
Lenau abariek eukitten sauien ba 
sankristaue ba dirue batu, ero au 
ero bestie itteko. Deittu eta esan 
sutzela ser bat eduki sauela eta 
Marixekara juen bie sauela selan 
ba… ta “bai, bai”. Orduen ba sera 
farolak eruen bier Marixekara eta 
Marixekara fuen siela eta Marixe-
ka fuen sienien Amabirjiñie saue-
la olan ba lepue saukela bestalde-
ra begire, esan sauela: “Ene! Ama-
birjiñie, lepue oker dauko ta seoser 
ara begiketan dau, ara begiketan 
dau!”. Ara fuen siela ta bisik ondi-
kon topau auien ta lepue ba ixe 
ebaitte saukela, baiñe bisik topau 
sauela. (…) Eta areaittik dala ba 
ori lepue oker… Areaittik daukela 
Marixeka Amabirjiñiek esaten 
sauien, gure amak eta kontetan 
sauien ori olan.”

Konsuelo Salaberrik  (Ibarra) 
holaxe kontatu zuen legenda: 
“Orduen e pasieguek esaten otzen 
esta? Ba selan esango tzuet nik e 
bueno ba jenero bille jueten sien 
ba gabes. Ene! Da lapur batek, 
orretaiko bat ilttea juen san, aroie-
na kentzeko. Da arek e Amabirjiña 
orri eskatu bueno erregutu ero. Da 
Uribarriko abariek entzun auela 
olan e erdi amesetan ero: “Aguro 
Marixeka, aguro Marixeka!” ta 
Jesus! Itxartu sala ta iru aldis ent-
zun auela. Ta esan auen “Jesus! 
Seoser pasetan da”. Da laguntasu-
ne eskatu te juen siela ta amabir-
jiñie topau auiela buruei ikera 
eiñdde. Da orduentxe esan auiela 
ba emen seoser pasetan da, da ba 
aren begiratuen bistan juen siela. 
Da kuneta eskiñan topau auien ixe 
illien dirudunoi, dirue ero 

jenerue…Da bestie eskutau san, 
baiñe iltzat itxi auen, da bisirik 
urten auen. Baiñe orreaittik da 
Marixekako buru okerroi, nik olan 
dauket entzuerie.”                    

Jazinto Ortuetak (Arrixola) 
holaxe kontatu zuen legenda: 
“-Ba Marixeka len aurreratu andik 
e senbat esango tzun nik, kilometro 
erdi bat ero? Beera kamiñuen, 
presa aldea esautu nen nik. Ta an 
auen etxe bat Eperralde/Perralde 
uste dot, baserri etxe bat. Aren 
kontran auen erminttie ederra 
orren aldien aundixe, da ondion 
goguen dauket selan auken e erra-
jiek egurreskuek, da ermintta 
aundixe san da erromeixie itten 
san an. Da antxe Marixeka aretxi 
esaten tzien ta orduen esaten auen 
selan e Uribarriko abarien etxien 
atie joten sauela, ba jo sauela 
lelengo, ta urten auela da… nor 
dan. Da esauntzela Marixekan 

dauela gison bat konfesiñuen 
begire ero, konfesiñue gure auena, 
gure jaune ero guredana. Da, joño!, 
geratu san ba kortaute, ta bigarren 
aldis be deittu tzen da orduentxe 
pentzau auen ausokuei ero abixau. 
Da ausue artu, ta auxe ta auxe dau. 
Ta ba... “Juen ingo ga gure jaune 
aldien daruau ta juen… estaukou 
billurrik”. Ta olaxen juen siela ta 
Kurtzetan arutze soiesela esan 
auela, entzun sala bos bat “il san, 
il san”, da baiñe orreatti aurrera 
“ikusi in biau bentzet, seatik berak 
aiñddutako lekuaño juen in biau”. 
Da bisik auen ta Gure Jaune ero 
guredana artu auen bentzet. Ori 
da beste… ori da istorikue e!, ori 
esta txistie, esta ori.
-Eta orduen isen san amabirjiñiek 
lepue okertu auenien, erakusteko 
ero non auen?
-Kizas!
-Eske guri ori olan esaskue.
-Kizas seoser sinifikasiño bat euki-
ko rau orixe.
-Erakusten moruen nun auen esta? 
a personie.
-Nun auen?
-Bai.”

Iñaki Larrañagak holaxe 
kontatu zuen legenda: “Bat ill 
iñauen, Marixekan, da Uribarrin 
auen abare bat, ontxe gerra ostien 
il san, esautu nen nik.
Da abariorrek amesetan eiñ itxurie 
etorri jakola ba bosen bat e 
“Marixeka” ta “Marixeka” burure. 
Da gero goxien e illdde gisona. (…) 
Iseten sien karrometeruek esaten 
tzien, kaballon bateas ero, irixekin 
ero, karro bat artu ta ba alondigak 
ekarten sittuen, ardauek eta liko-
rrak eta… ekarten sittuen, errireko 
jenerue. (…) Da arteikon bat san, 
itxurie ill auena, bai.”

Marixekako 
Amabirjinak 
lepoa okertuta 
daukala 
konturatuko 
zinen; ez 
du aurrera 
begiratzen, 
aldamenera 
baizik. Eta lepo 
oker horregatik 
badauka 
Marixekak bere 
legenda. 

12 GURE ONDAREA

Aramaioko Udaletxearen gaineko erlojua jarri eta 
berriztatze-lanak bukatu ziren urtean (kontzejupeko 
harlauza batek zenbaki handiz zizelkatua du data: 
1868), irailean, garrantzi handiko matxinada ezagutu 
zuen estatu espainiarrak, La Gloriosa izenekoa. 
“Behera Borboiak!” aldarrikatzen zuen Iraileko 
Iraultza hark Donostian harrapatu zuen Isabel II.a 
erregina uda-garaiaz gozatzen. Une arriskutsu haien 
aurrean, Iparralderako trena presaka hartzea beste 
irtenbiderik ez zuen izan.

Sei urtez luzatuko zelako Seiurteko Iraultzailea 
deitua izango zen garai berri hari erronka politiko 
desberdinak sortu zitzaizkion segidan, besteak beste, 
gobernu-formaren hautuarena eta konstituzio berria 
erredaktatzearena.  Luzeak bezain latzak izan ziren 
haien inguruko eztabaidak eta erabakiak, baina 
hausketa sozial eta politiko handiena ekarri zutenak 
kultu-askatasunaren aldeko erabakiak, ezkontza 
zibilaren legeztatzea eta jesuiten ordenaren 
deuseztatzea izan ziren oro har. Estatuko katoliko 
gehienek –euskal elizgizonak eta nekazariak barne– 
gogor egin zuten neurri haien aurka, eta politikoki 
Karlismoaren lerroetan aurkitu uste zuten sistema 
liberalaren kontrako borroka-bidea, guztiz sinetsita 
baitzeuden Karlos VII.a, Borboia hura ere, “dinastia 
lejitimo”-az gainera, erlijio katolikoa eta Foru 
zaharrak aldarrikatzen ari zela.

Besteren artean, inguruabar horren fruitua da 
Elduaingo Manuel Santa Kruz Loidi apaiz gerrillariak 
Aramaion 1872ko abuztuaren hasieran, Bigarren 
Karlistaldiaren atarian, sorrarazitako pasadizo 
ospetsua. Jakina denez, Bergarako Elorregin atxilotua 
izan ondoren, Aramaioko Udaletxeko ziegan sartu 
zuten liberalek, baina fusilatua izan baino ordu 
batzuk lehenago lortu zuen ihes egitea.

Ez dirudi Santa Kruzek Aramaioko bainuetxea 
ikusteko gogo eta adore gehiegirik izango zuenik 
egun haietan. Baina, itxura duenez, abuztuaren 12ko 
gauean Udaletxeko balkoitik errekara jauzi egin eta 
Errotabarrirantz jo zuenean, bainuetxearen ondo-
ondoko erreka-zulotik igaro behar izan zuen 
itzalgaizka eta hotsik atera gabe, bila zebilzkion 
soldadu liberalek berriro atxilotu ez zezaten. Erreka-
zolatik nekez ikus zezakeen kanpoko aldeko ezer, eta 
entzun ere, berak beranduago aitortu zuenez, zaldien 
trostak eta soldaduen oihuak eta uluak baino ez 
zituen entzun. Alabaina, argi da gau hartan Santa 
Kruz ekintzailearen ihesaldiaren lekuko mutu 
suertatu zela bainuetxea oharkabean.

Aramaioko bainuetxea:    
aurkia eta ifrentzua (II)
Gerrillaria eta medikua 

PATXI SALABERRI MUÑOA

XIX. MENDEAN ARAMAIOKO BAINUETXEAN GERTATUTAKO HAINBAT PASARTE ETA BITXIKERI JASOTA DAUDE 
HEMEN; HORIEN BITARTEZ EZAGUTU DEZAKEGU, BAITA ERE, NOLAKOA ZEN ARAMAIO GARAI HARTAN.

Zumalakarregimuseoa.eus

GURE ONDAREA 13

Une hartan Lorenzo Cordido Garzak jarraitzen zuen 
oraindik Aramaioko bainuetxeko mediku lanetan. 
Eta hantxe bizi zen. Huraxe izan zen lau urte lehenago, 
1868ko urrian, erakarri nahi zituen bainuzale berriak 
ikusmiran zituela-eta, errealitate politikotik kanpoko 
paradisu bat irudikatu nahi izan balu bezala mintzatu 
zena aramaioarrez. Halaxe zioen erdaraz: “Kristau-
erlijiosotasun bikainaz gordetzen dituzte Elizaren 
aginduak eta horrek eragin onuragarria sorrarazten 
du auzitegi-barruti osoko estatistika kriminalean”, 
“haien ohiturak oso dira egokiak eta lasaiak”, eta are 
gehiago, politikoki ere “obedienteak eta esanekoak 
dira agintari eta legeekiko eta adorez defendatzen 
dituzte beren eskubideak”.

Ezin asma daiteke barne-ontasunetik isuri ote 
zitzaion irudikatze hura, eta ezin jakin dezakegu, 
Aramaion Santa Kruz apaizarekin gertatua ikusita 
–ziurra baita bertatik ezagutu zuela atxiloketaren eta 
hura fusilatzeko asmoaren berria–, berdin mintzatuko 
zatekeen 1872ko abuztuaz geroztik aramaioarrez eta, 
batik bat, gerrillariari ihes egiten lagundu zioten 
herritar karlistez. Dena den, 1866an Alakanteko 
Salinetas de Novelda bainuetxean behin-behineko 
zuzendari izandako sendagile hark ondo baino 
hobeto jakin behar zuen non zebilen lanean eta zer 
zegoen irakiten inguruan, zerbaitegatik baitzen, 
mediku-zirujauaz gainera, “segundo ayudante 
médico honorario del cuerpo de Sanidad Militar, 
condecorado con la Cruz de Caballero de la Real 
Orden Americana de Isabel la Católica, con la Medalla 
de África, benemérito de la Patria”, etab.

Ez zituen, horratik, meritu horiek 1868an 
Aramaioko bainuetxeko Memoria edo Oroitidazkian 
zerrendatu; ezta ere –nekez izan baitzitekeen geroago 
gertatuko zenaren igarle– 1872an Amadeo I.a errege 

espainiartuak emango zion “la Encomienda de Isabel 
la Católica” entzutetsuarena. Nolanahi ere den, 
agerikoa zen monarkiaren aldeko zerbitzuez mintzo 
zela azken domina hura ere; domina, bidenabar 
esateko, aski debaluatua, errege izan bitartean –
hogeita bost hilabetez baino ez– 4.202 gurutze eta 
enkomienda banatu baitzituen eskuzabalki monarka 
saboiar hark. Hau da, urteko bi mila. Batez beste, sei 
bat domina eguneko.
***
Aurki zein ifrentzu, bi nortasun eta bi bizitza-proiektu 
ze h a ro  ez b e rd i n a k  E l d u a i n g o  g e r r i l l a r i 
euskaldunarena eta estatu espainiarreko gobernuek 
ohoratutako medikuarena. Biak hautu, xede eta 
norabide arras kontrajarrikoak eta bi-biak, gau batez 
behintzat, Aramaion, bainuetxearen itzalpean, 
oharkabez tril eginikoak.

Aramaioko bainuetxea:    
aurkia eta ifrentzua (II)
Gerrillaria eta medikua 

Bi bizitza-proiektu zeharo 
ezberdinak Elduaingo 
gerrillari euskaldunarena 
eta estatu espainiarreko 
gobernuek ohoratutako 
medikuarena. Biak  gau 
batez behintzat, Aramaion, 
bainuetxearen itzalpean, 
oharkabez tril eginikoak.

Bainuetxea izan zenaren aztarnak.

14 ATZO ETA GAUR

Arazo horren gaineko argi-ilunak 
azalera ekartzeko eta kaletarrak 
landa inguruneak eta ehiztariek 
bizi duten egoeraz jabetzeko 
asmoz, hainbat herritar batu 
ditugu mahaiaren bueltan: Juan 
Luis Nafarrate eta Enrike 
Ullibarriarana ehiztariak, Iñaki 
Etxebeste biologoa, Artizar Latxa 
Ganadutegiko Roberto Lasaga eta 
U d a l e k o  I n g u r u m e n e k o 
zinegotzia Santi Balantzategi.

Ehizaren gaineko atxikimendua 
erabat aldatu da. Iraganean ohikoa 
zen, batez ere, baserritar giroko 
gazteak ehizan aritzea. Gerora, 
baina, ohiturak aldatzen joan dira 
eta gizarteak ehizarekiko duen 
aurreiritzia txarra da. Horren 

ondorioz, gero eta gazte gutxiagok 
hartzen dute zaletasun hori, eta 
ehiztariak gero eta nagusiagoak 
dira.

Klima, paisaia eta landa 
eremua aldatuta
Era berean, klima aldatuz, berotuz, 
doa eta gure paisaia ere ez da bera. 
Gero eta jende gutxiago bizi da 
baserritik, landa eremutik, eta 
basoak ugaritzen doaz. Horrek 
ekartzen du animali espezie zehatz 
batzuen populazioa handitzea eta 
baserritik bizi direnek gero eta 
berme gutxiago izatea.

Basurdeena da aspaldian 
Aramaion gehien hazi den 
espeziea, eta ugariak dira azken 

urteotan  udalerriko esplota-
zioetan eragiten dituen kalteak. 
Ganadutegia daukan Roberto 
Lasagak aitortu izan du Aldundiak 
ez dituela laguntzen eta etsita 
daudela: “Basurdeen kalteak 
ekiditeko etengabe pilak, kableak, 
hesolak, ‘pastoreak’ erosi eta jarri 
behar izaten ditugu. Inork ordaintzen 
ez dizkigun gastuak dira”.

Ehiztariek bat egin dute 
g a n a d u  e s p l o t a z i o a  d u e n 
Lasagarekin, eta ohartarazi dute 
administrazioak ez duela ezer 
egingo, basurdeena osasun-arazo 
bat bihurtu arte. “Basurdeek txerri-
izurria errez transmititu ahal diete 
behiei, pixa egiten duten lekuetan, 
esaterako”.

EHIZAREN PRAKTIKAK TRADIZIO HANDIA IZAN DU GUREAN. AZKEN URTEETAN, BAINA, 
GIZARTEAK PRAKTIKA HORREKIKO DUEN PERTZEPZIOA ASKO ALDATU DA; EZ DAGO ONDO 
IKUSITA. HORREGATIK GERO ETA EHIZTARI GUTXIAGO DAUDE. BITARTEAN, BASURDEEK GERO 
ETA KALTE GEHIAGO ERAGITEN DITUZTE UDALERRIKO BASERRIETAN ETA LANDATIK BIZI 
DIRENEK KONPONBIDEA ESKATZEN DUTE, ADMINISTRAZIOAK EMATEN EZ DUENA ETA EHIZA 
ZALETASUN DUTENEI GAIN EGITEN DIE.

Landa babesteko 
ehizaren beharra?

IKER BARANDIARAN ZUBIATE

Ehizan derrigor irten 
behar
Ehiztariak ere ez dira batere 
baikorrak. Juan Luis Nafarratek eta 
Enrike Ullibarriaranak onartzen 
dute lehen aisialdia zena, orain 
derrigortasuna bilakatu dela. 
“Ikusita gero eta basurde gehiago 
daudela eta herritar askok 
erantzunkizuna edo ardura gugan 
jartzen dutela, familiarekin egon 
gabe ordu pila bat egiten ditugu 
basoan ahal dugun guztietan, 
asteburuetan, eta urtero gure 
poltsikotik ordainduta gastu ugari 
egiten ditugu; eta zer esanik ez 
ehiza-txakurrak dituztenek ere”.

Ehiztariek presioa aipatzen 
dute, eta arazoari konponbidea 
emateko ez direla nahikoak: 
“Gertatu izan zaigu herrian kafe 
bat hartzen egotea eta norbaitek 
basurdetan lehenbailehen joateko 
esatea. Gainera, ez da gauza bera 
perdigoiak bota edo errifle eta 
balekin aritzea. Errespetu handia 
ematen du, eta badira hala aritu 
nahi ez duten hurbileko ehiztariak”.

Iñaki Etxebeste biologoak  
azaldu digu zergatik hazi den 
hemen hainbeste basurdeen 
populazioa eta ehiza motaren 
analisia egin du: “Basurdearentzat 
baldintza onenak betetzen dira 
hemen, behar duen guztia dauka. 
Eta beste aldagai garrantzitsu bat 
da daukagun ehiztari kopuru txikia 
eta horren espezializazio txikia. 
Gaur egun ez dago ehiztari eta 
kontrol metodo nahikoa basur-
deen hazkundea gelditzeko”.

Ehiztariak ere bat datoz: 
“Kondebason pagoezkurrak nahi 
beste dituzte eta gustura ibiltzen 
dira hor. Bestela, Gainbarro, 
Albinara, Arexolara… ere joaten 
dira. Eta, horrez gain, inguruko 

landatan gaztainak, intxaurrak, 
zizareak… ere hartzen dituzte. 
Dagoeneko non-nahi daude 
basurdeak. Eta gu ehiztari gutxiegi 
gara horretarako. Gainera, 
basozainek muga asko jartzen 
dizkigute”.

Horren harira, Etxebestek uste 
du Europako beste leku batzuetan 
egin denetik ikasi behar dugula 
eta ehizarekin lotutako planifikazio 
zorrotza egin behar dela: “Lehenik 
eta behin, zer populaziotaz ari 
garen jakitea zenbat hil behar 
diren zehazteko; eta horren ostean, 
uxaldi motak aukeratu behar dira, 
itxaronaldiak ondo lotu, taldeko 
nagusiak edo txikiak erail behar 
diren finkatu…”. Are gehiago, 
eguraldia epeldu izanagatik, 
basurdeek lehen ez bezala, orain 
urtero bi kumaldi izaten dituzte.

Profesionalizazioa eta 
iritzi publikoa
Europako eta baita ere Espainiako 
hainbat lekutan ordaindupeko 
ehiztariak aritzen dira basurdeak 
akatzen eta beste batzuetan 
espeziea antzutu egiten dute 
hainbeste  hazi  ez  dadin. 
Mahainguruan batutakoek argi 
dute iritzi publikoak ez dituela 

neurri horiek ondo ikusiko, eta 
gizarteari arazo honen gaineko 
informazioa zabaldu eta sentsi-
bilizatzeko premia ikusten da.

Are gehiago, batek baino 
gehiagok onartu du iraganean 
ehizarekiko aurreiritzi ezkorra 
izan arren, landa ingurunearen 
egoeraren kontzientzia hartzea-
rekin bat iritzia aldatu duela 
hobera. Baina, bat datoz herritar 
askok eta askok, landa bizimoduaz 
erabat deskonektatuta izanagatik, 
oraindik ez dutela kontzientzia 
bera.

Otsoa etorriko da
Etxebestek gaineratu du, bere 
ustez, otsoaren etorrera hurbila 
dela; eta espezie honek, bere 
arriskuekin, egoera zertxobait 
orekatuko duela: “Normalean 
etortzen da lehenengo basurdea, 
gero orkatza, horren ostean oreina, 
eta azkenik otsoa. Pirinioetan 
dagoeneko otso ugari daude eta 
laster izango ditugu hemen. 
Otsoak egingo du aukeraketa bat 
eta hilko ditu basurde, orein eta 
orkatz ahulenak. Hala, ehiztariek 
pieza onenak harrapatu ahal 
izango dituzte. Baina hori ere ondo 
kudeatu beharko da”.   

aibala!
Aramaixon bai. Baina non dago?

LEHIAKETA

Aramaion ur iturri asko daude tokian toki. Metal urdunak, uretza 
(agua sulfurosa) dutenak, ur arrunta,... Iturriak oso garrantzitsuak 
dira, etxeetara oraindik ere urik heltzen ez zenean iturriek 
ezinbesteko funtzioa betetzen zuten: etxerako ura hartu, ur asketan 
edo erreketan erropak garbitu,...

Eta mendian gabiltzala ere asko eskertzen da tokian toki iturri 
bat topatu eta ur freskoa hartzeko aukera.

Zaindu ditzagun bada gure arbasoek utzitako iturriak!

Eta argazkian ikusten duzuna, nongoa dela esango zenuke?

Bidali zure erantzuna honako helbidera: euskara@aramaio.eus
Asmatzen duzuenon artean zozketatuko dugu 50 euroko bonoa 
Aramaion gastatzeko. Parte hartzeko azken eguna: Urtarrilak 15.

